
Opsomming
Die doel van die navorsing waaroor daar in hierdie artikel verslag gedoen 
word, is vierledig. Die eerste doel is om die vraag of daar ŉ behoefte aan 
en bestaansgronde vir Christelike hoër onderwys is, te ondersoek. Die 
tweede is om die omvang van Christelike hoër onderwys te ondersoek. 
Ten derde word beoog om vas te stel wat die gehalte van Christelike 
hoër onderwys in die huidige tydsgewrig is. Die vierde doel is om die 
antwoorde op die eerste drie vrae uit ŉ Suid-Afrikaanse oogpunt tot 
ŉ sintese te bring. Die navorsingsbevindinge toon dat daar, aan die 
hand van demografiese en menseregte-oorwegings, beslis gronde vir 
die bestaan van Christelik gefundeerde hoër onderwys is. Christelik 
gefundeerde hoëronderwysinstellings is wyd verspreid en sommige van 

hierdie instellings word onder die uitnemendste universiteite geag. In 
hierdie artikel word ŉ saak egter uitgemaak dat daar ŉ behoefte aan ŉ 
omvattende instrument bestaan om die mate van Christelike oriëntering 
aan Christelik gefundeerde hoëronderwysinstellings te bepaal, en 
ook aan die hand van so ŉ instrument die omvang en gehalte van 
Christelik gefundeerde hoëronderwysinstellings te probeer peil. Op 
grond van hierdie internasionale oorsig, vertolk in die Suid-Afrikaanse 
konteks, word ŉ saak vir die bestaan van Christelik gefundeerde 
hoëronderwysinstellings in Suid-Afrika uitgemaak en aanbeveel dat 
sodanige instellings die tweeledige doel van Christelik lewensbeskoulike 
sowel as onderwysmatige gehalte suiwer nastreef.

Abstract
A critical view of the place of Christian higher education in higher 
education systems 
The aim of the research on which this article reports is fourfold. The 
first aim is to investigate the question of whether the existence of 
Christian-based education is justified. The second is to investigate the 
geographic extent of Christian-based higher education. The third is to 
assess the quality of Christian-based higher education. The fourth aim 
is to synthesise and interpret all these from a South African perspective. 
The findings of the research are that, based on demographic and human 
rights considerations, a case could be made for the existence of Christian-
based higher education institutions. Christian-based higher education 
institutions are widely distributed, and some of these institutions have 
made it to the list of the highest ranked universities. However, it is argued 
that there is a need to develop an all-encompassing instrument to assess 
the extent and depth or quality of Christian-based higher education 
institutions. On the evidence of this international survey, a case is made 
out for the existence of Christian-based higher education institutions 
in South Africa. It is recommended that such Christian-based higher 
education institutions in South Africa uncompromisingly strive for the 
dual aims of Christian philosophical and education quality.

1.  Inleiding

Dit het betreklik gemeenplaas geword om te verklaar dat Suid-Afrikaanse 
onderwys, hoër onderwys inkluis, in ŉ sogenaamde krisis verkeer. Dit was 
weereens die boodskap van die onlangs vrygestelde onderwysverslag van 
die Oppenheimer Memorial Trust (2023). Uit die oogpunt van die Christelike 
wetenskapsbeoefening vra dit onder meer wat die rol of potensiële rol van 
Christelik gefundeerde hoëronderwysinstellings sou kon wees om hierdie 
krisis die hoof te bied. Die doel van die navorsing waaroor in hierdie artikel 
verslag gedoen word, is vierledig. Die eerste doel is om die vraag of daar 
ŉ behoefte aan en bestaansgronde vir Christelike hoër onderwys is, te 
ondersoek: Is daar steeds voldoende gronde vir Christelike hoër onderwys 
in die omstandighede? Die tweede is om die reikwydte van Christelike hoër 
onderwys te ondersoek: Hoe wyd verspreid is Christelike hoër onderwys 
tans? Die derde doel is vas te stel wat die gehalte van Christelike hoër 
onderwys is. Die vierde doel is om die antwoorde op die eerste drie vrae uit 
ŉ Suid-Afrikaanse oogpunt tot ŉ sintese te bring. 

Alvorens hierdie drie vrae en die sintese opeenvolgend aan die bod gestel 
word, word die begrip “Christelike hoër onderwys” eers verduidelik. Vir die 
doeleindes van hierdie artikel word die volgende definisie van J.G. Vos as 
werkende definisie van Christelike onderwys geneem: Christelike onderwys 
is onderwys waarvan die basis en verenigde beginsel die Christelike 
beskouing van God, die mens, die heelal en menslike verhoudinge is (Vos, 
1980). 

2.  Teoretiese raamwerk

Hierdie navorsing is gedoen op grond van die teoretiese raamwerk van 
die vakwetenskap vergelykende opvoedkunde (vgl. Wolhuter, 2022). Die 

oogmerk van vergelykende opvoedkunde is onderwysstelsels en -instellings, 
in samehang met hul maatskaplike konteks (ibid.). Onderwysstelsels en 
-instellings word deur kragte in hul maatskaplike kontekste in aansyn geroep 
en kan daarom verstaan en geëvalueer word alleenlik deur hulle in hul 
samehang met hul maatskaplike kontekste te beskou.

Die leemte wat hierdie artikel aanvul, is die volgende: In die vakwetenskap 
vergelykende opvoedkunde blyk religie as kontekstuele faktor in die 
vorming van onderwysstelsels verwaarloos te wees, aangesien dit nie op 
die navorsingsagenda van vergelykende opvoedkunde verskyn nie (vgl. 
Wolhuter, 2008; Wolhuter, Espinoza & McGinn, 2024). Die wetenskaplike 
gesprek oor religie in onderwys het baie vereng geraak in ŉ kritieklose 
aanvaarding van die tendens om religie uit onderwysstelsels en -instellings 
(veral openbare onderwysstelsels en instellings) te haal (vgl. Wolhuter, 
2012). Waar navorsing uit die invalshoek van menseregte en onderwys 
uitgevoer word, is die neiging eweneens na ŉ klakkelose aanvaarding van 
hierdie tendens (vgl. bv. Davies, 2007; Hagesaether & Sandsmark, 2006). 
Die vaktydskrif Human Rights Education Review se onlangs gepubliseerde 
spesiale uitgawe (volume 5, nommer 1, 2022) oor menseregteonderwys en 
godsdiensonderwys vra dat ŉ meer objektiewe, meervoudige en kritiese 
benadering oor religie in onderwys ontwikkel behoort te word op grond van 
die beginsels van menseregte (vgl. Lindhardt, 2022; Skeie & Stokke, 2022). 
Hierdie navorsing is ŉ antwoord op daardie oproep, met die voorwaarde 
dat menseregte maar één maatskaplik-kontekstueel vormende krag van 
onderwysstelsels en -instellings is en die maatskaplike konteks as geheel 
verreken behoort te word wanneer oor onderwysstelsels en instellings besin 
word.

Dit behoort ook vermeld te word dat hierdie navorsing gedoen is vanuit die 
nuwe, opkomende navorsingstradisie van post-kwalitatiewe navorsing (vgl. 
Le Grange, 2018), spesifiek post-kwalitatiewe navorsing in vergelykende en 
internasionale opvoedkunde (vgl. Jules & Salajan, 2024). Hierdie tradisie 
word gekenmerk deur tydruimtelik gekontekstualiseerde navorsing, eerder 
as die konstruksie van teorie. Tweedens is hierdie opnamenavorsing 
verkennend en beskrywend (vgl. Mouton & Marais, 1992:123). Die doel 
daarvan is om die vier vrae wat aan die begin van die artikel gevra is, te 
probeer beantwoord. Die implikasies wat die uitkoms van hierdie navorsing 
vir teoriebou inhou, word aan die einde van die artikel uitgespel.

3.  Die behoefte aan Christelike hoër onderwys

In hierdie afdeling word die vraag of daar hoegenaamd rede of gronde vir of 
ŉ behoefte aan Christelike hoër onderwys bestaan, onder die loep geneem. 
Om hierdie vraag te beantwoord word die funksies van religie vir die mens 
en in die samelewing, die opkoms van menseregte as morele kode en die 
voorkoms van die Christendom in ag geneem. Religie vervul die volgende 
vier funksies in die menslike bestaan: om betekenis aan die lewe en aan die 
wêreld toe te ken; identiteitskepping; die skep van ŉ gemeenskaplike etiek in 
ŉ samelewing; en ondersteuning in die hantering van die eise van die lewe 
en die wêreld (Prouix, 2007:6).

Menseregte het die morele kode vir die huidige, geglobaliseerde wêreld 
geword (Prozesky, 2018:307-309). Die proto-dokument oor menseregte, die 
Verenigde Nasies se Universele Verklaring van die Regte van die Mens, 
1948, bepaal in artikel 26 die volgende oor die reg tot onderwys (of dan 
onderwys as basiese mensereg):

“1. Everyone has the right to education
  2. Education shall be directed to the full development of the human 

personality and to the strengthening of respect for human rights and 
fundamental freedoms. 

  3. Parents have a prior right to choose the kind of education that shall be 
given to their children.”

Wat die voorkoms van die Christendom betref, het Christene in 2010 
altesaam 31,4% van die wêreldbevolking uitgemaak en na raming sal dié 
getal dieselfde bly tot 2050 (Pew Research Center, 2015). Die getal Christene 
in die wêreld het in 2010 ongeveer 2,17 biljoen beloop en sal na raming 
teen 2050 tot 2,92 biljoen toeneem (ibid.). Die Christelike opvoedkundige 
tradisie beleef tans ŉ ongekende herlewing regoor die wêreld, ŉ tendens 
wat ook by (ten minste sommige van) die ander hoofreligieë merkbaar is 
(Turley, 2019:2). Turley toon aan dat ongeveer 80% van die wêreldbevolking 
aan een van die groot historiese wêreldreligieë toegewy is (ibid.). In Afrika 
suid van die Sahara groei die Christendom vinniger as die kontinent se 
bevolkingsgroei, wat op ŉ uitermate groot getal nuwe bekeerlinge tot die 
Christelike geloof dui (ibid.). In die Midde-Ooste woon meer Moslems as ooit 
tevore in die geskiedenis van Islam religieuse byeenkomste in moskees by 
(ibid.). Sjina beleef tans ook wat moontlik die grootste Christelike herlewing 
ooit in die geskiedenis van die kerk mag wees (Turley, 2019:9).

Om saam te vat: religie vervul ŉ reeks funksies in die lewe van individue 
en met betrekking tot die welsyn van ŉ samelewing, dalk beter as enigiets 
anders of selfs onvervangbaar met enigiets anders. Om religie uit onderwys 
te weer, soos wat die tendens die afgelope sewentig jaar in openbare 
onderwys onteenseglik was (vgl. Van der Walt & Wolhuter, 2005; Wolhuter, 
2012), is om onderwys te verskraal en die opvoedeling en samelewing 
skade te berokken. Sodanige beleidsrigtings is ook teen die morele kode 
van menseregte, wat bepaal dat onderwys op die totale opvoeding van die 
kind gerig behoort te wees en dat ouers ŉ voorkeurreg ten opsigte van die 
soort onderwys wat hul kinders ontvang, het. Die Christendom staan tans – 
getalsgewys – sterk en met die voorkeurreg van ouers ten opsigte van die 
religieuse grondslag van die onderwys wat hul kinders ontvang, wat reeds 
in openbare skole nie tot sy volle reg kom nie, kan daar geargumenteer 
word dat daar ŉ plek vir Christelik gefundeerde onderwys in die private 
onderwyssektor bestaan.

4.  Reikwydte van Christelike hoër onderwys 

Daar bestaan tans ongeveer 31 000 universiteite in die wêreld en sowat 90 000 
hoëronderwysinstellings in totaal. Teenoor die openbare onderwyssektor, 
waarin daar die afgelope sestig jaar ŉ verwêreldlikingstendens was, is 
daar vanaf 1990 ŉ groei in private onderwys. Wêreldwyd hanteer private 
onderwysinstellings tans 38% van alle inskrywings op die vlak van 
preprimêre onderwys, 19% op laerskoolvlak, 27% op hoërskoolvlak en 33% 
op hoëronderwysvlak (UNESCO, 2022).

Dit is moeilik om vas te stel hoeveel van die hoëronderwysinstellings — 
private sowel as openbare instellings — wêreldwyd Christelik gefundeerde 
instellings is. Dit is die geval aangesien dit moeilik is om die definisie hierbo, 
en ook enige ander definisie van Christelike hoër onderwys, in operasionele 
of meetbare terme te omskryf. Verder, al sou dit wel gedoen kon word, of 
in soverre dit wel gedoen kan word, is dit moeilik om geredelik inligting oor 
sodanige meetbare aanduiders van alle bestaande universiteite te bekom. 
Daar bestaan nie ŉ databasis met sodanige inligting vir al die bestaande 
universiteite nie.

Een vinnige, dog enigsins onakkurate manier waarop ŉ aanduiding van die 
reikwydte van Christelik gefundeerde hoëronderwysinstellings verkry kan 
word, is om te kyk hoeveel universiteitsname aanduidings van ŉ Christelike 

grondslag bevat. Die Webometrics Ranking of World Universities van die 
Spaanse Nasionale Navorsingsraad, wat al die bestaande universiteite 
volgens ordegrootte rangskik, het 32 232 universiteite in sy jongste lys 
(2023) opgeteken. In hierdie lys van name van universiteite kom die term 
“Christian” 114 keer voor, die term “Saint” 186 keer, die term “Pontifical” 51 
keer, die term “Catholic” 46 keer, die term “Evangelical” 42 keer, die term 
“Lutheran” 27 keer, die term “Calvinist” drie keer, die term “Penticostal” twaalf 
keer, die term “Presbiterian” twaalf keer, die term “Methodist” 22 keer, die 
term “Anglican” twee keer en die term “Orthodox” elf keer (Spanish National 
Research Council, 2023). Ander navorsers wat die omvang van Christelik 
gefundeerde hoëronderwysinstellings nagevors het, sluit Glanzer, Carpenter 
en Lantinga (2011:729) in, wat al meer as ŉ dekade gelede 579 sodanige 
instellings buite die Verenigde State van Amerika en Kanada geïdentifiseer 
het. 

Soos hierbo vermeld is, is naamgewing nie noodwendig ŉ akkurate aanduiding 
van die intensiteit of lewensbeskoulike sowel as teoretiese, akademies 
wetenskaplike diepgang of selfs die teenwoordigheid van ŉ Christelike 
grondslag van ŉ bepaalde universiteit nie. Die beste wat uit bostaande 
oefening verklaar kan word, is dat universiteite met ŉ naamaanduiding 
van  ŉ Christelike grondslag op al ses die kontinente voorkom en dat dit ŉ 
aanduiding van die (historiese indien nie ook huidige) reikwydte van Christelik 
gefundeerde universiteite is. Die probleem is egter dat die aanduiding 
van ŉ Christelike grondslag in ŉ naam nie noodwendig ŉ waarborg is dat 
sodanige grondslag met de facto-voorlewing en nalewing gepaard gaan nie. 
Die aanduiding van ŉ Christelike grondslag kan dalk die omstandighede 
tydens die stigting van ŉ universiteit baie lank gelede weerspieël, en nie 
die huidige omstandighede nie. Tweedens is dit seker nie ondenkbaar (of 
selfs moeilik om voorbeelde aan te haal) van hoëronderwysinstellings met ŉ 
sterk Christelike grondslag, waar hierdie grondslag nie in die naam van die 
instelling weerspieël word nie. Die derde voorbehoud wat in ŉ ondersoek van 
die reikwydte van Christelik gefundeerde hoëronderwysinstellings vermeld 
behoort te word, is dat die onderwysgehalte wat in die huidige globaal 
mededingende wêreld aan ŉ Christelik gefundeerde instelling aangebied 
word, eweneens in ag geneem behoort te word by so ŉ ondersoek. 

Uit die bostaande kan afgelei word dat twee lyne van ondersoek nodig is, te 
wete die lewensbeskoulike diepgang of gehalte van instellings, sowel as die 
gehalte van daardie instellings se onderwysaanbod. In die volgende twee 
afdelings van die artikel val die soeklig op hierdie twee lyne. 

5. Die lewensbeskoulike diepgang van Christelik  
gefundeerde hoër-onderwysinstellings

ŉ Meer gesofistikeerde wyse waarop die verspreiding en selfs die sterkte 
van die aanwesigheid van Christelike grondmotiewe van instellings bepaal 
sou kon word, benewens die name van instellings, sou wees om die 
missieverklarings van instellings te ondersoek. Behalwe dat dit onmoontlik 
is om alle universiteite se missieverklarings binne die bestek van een 
artikel te ondersoek, is die probleem ook dat daar ŉ teenstrydigheid tussen 
missieverklarings en die praktyk kan bestaan.

Akers (1977) het die volgende vier onderwysmodelle rakende die verhouding 
van onderwysaanbod aan ŉ hoëronderwysinstelling en die teenwoordigheid 
of sterkte van ŉ religieuse dimensie voorgestel:
• Volledige skeiding: Religie en onderwys word geskei. Onderwys 

konsentreer net op die onderrig en leer van die kurrikuluminhoud.
• Verbod: Onderriggewers bied onderrigleermateriaal en religie as twee 

verskillende kennisterreine aan, met klem op die verskille daartussen.
• Koppeling: Onderriggewers gebruik natuurlike raakpunte tussen 

leermateriaal en religie
• Versmelting: Onderriggewers konsentreer op een weergawe van die 

werklikheid, gebaseer op religie.

Benne (2001) toon aan hoe ses uitnemende hoëronderwysinstellings in die 
Verenigde State van Amerika (Calvin Kollege, Wheaton Kollege, St. Olaf 
Kollege, Valparaiso Universiteit, Baylor Universiteit en die Universiteit 
van Notre Dame), ten spyte van felle druk om die pad van verwêreldliking 
te loop, wel daarin kon slaag om hul onderskeie Christelike grondslae te 
behou. Hy het ŉ model opgestel waarmee die voorkoms en sterkte van die 
teenwoordigheid van ŉ Christelike grondslag van ŉ hoëronderwysinstelling 
bepaal kan word aan die hand van drie stelle aanduiders, naamlik:
• visie: die wyse waarop die universiteit sy missie en identiteit uitspel
• rolspelers: leiers, personeel en studentekorps van die universiteit 
• etos: die onderskeidende karakter, sentiment, morele aard en 

rigtinggewende waardestelsel en geloof van die universiteit

Op grond van hierdie aanduiders het Benne (2002) ŉ tipologie waarvolgens 
hoër-onderwysinstellings op ŉ kontinuum ten opsigte van die teenwoordigheid, 
sterkte en eksklusiwiteit van ŉ Christelike grondslag geplaas kan word, 
ontwikkel. Die tipologie bestaan uit die volgende vier kategorieë:

• Ortodoks: By ortodokse instellings deurdrenk die Christelike visie 
elke aspek van die instelling en is daar geen ruimte vir enige ander 
lewensbeskoulike bo-bou nie.

• Kritiese massa: Die instelling beoefen openlik ŉ Christelike 
oriënteringswyse, wat ook die persoonlike oortuigings van ŉ beduidende 
persentasie van die personeel en studente insluit, maar laat nietemin 
ruimte toe vir, of is inklusief ten opsigte van, ander lewensopvattings.

• Doelbewus veelvoudig: Die instelling laat doelbewus ander 
lewensbeskoulike oriënteringswyses as die Christelike toe. Die Christelike 
is gevolglik slegs een van vele lewensopvattings wat teenwoordig mag 
wees.

• Toevallig veelvoudig: Met verloop van die geskiedenis het dit onbe-
pland gebeur dat die instelling lewensbeskoulik veelvoudig of inklusief 
geraak het, met die Christelike wat weereens slegs een van vele 
lewensopvattings teenwoordig mag wees.

Die model van die versmelting van geloof, lewe en leer van Rasmussen en 
Rasmussen (2005) bestaan uit die volgende ses komponente:
• Kampusintegrasie-atmosfeer
• lewe van opvoeders
• studente 
• onderrigdoelstellings
• leerervarings
• assesseringstrategieë

Daar behoort egter ŉ model of meetinstrument wat op die totale instelling 
as mikro-onderwysstelsel betrekking het, te wees. So ŉ model sal dus alle 
komponente insluit. Hierdie komponente van die onderwysstelsel of -instelling 
is onder meer die doel, missie, visie, beleid, programme, kurrikulum, student, 
dosente, onderrigmetodes, leermetodes, assessering en organisasiekultuur, 
asook interverhoudings in die konteks van, byvoorbeeld, die gemeenskap en 
religieuse strukture. Met so ŉ instrument sal die sterkte van die Christelike 
grondslag van ŉ hoëronderwysinstelling na behore gepeil kan word. (Kyk 
Steyn, Van der Walt en Wolhuter, 2015, vir ŉ volledige oorsig oor die struktuur 
van ŉ onderwysstelsel, met inbegrip van elke komponent daarvan.) Voor ŉ 
behoorlike peiling van die reikwydte en gehalte van die Christelike grondslag 
van hoëronderwysinstellings gedoen kan word, behoort so ŉ volledige 
meetinstrument eers opgestel en wetenskaplik geldig verklaar word.

6.  Gehalte van onderwysaanbod

Gehalte van onderwys is ŉ komplekse begrip, waarvan die bespreking buite 
die bestek van hierdie artikel val, maar waarna die geïnteresseerde leser 
na die uiteensetting van Wolhuter en Van der Walt (2018) verwys word.  
In Hoër Onderwys word die Internasionale Ranglere egter algemeen as 
maatstaf vir gehalte gebruik, ofskoon hierdie Internasionale Ranglere ook 
nie bo kritiek verhewe is nie (sien Wolhuter, 2023b). In hierdie artikel word 
die Internasionale Ranglere dan ook as maatstaf vir gehalte gebruik.

Uitdagings ten opsigte van die gehalte van die onderwysaanbod van ŉ private 
hoëronderwysinstelling sluit in die getal studente-inskrywings en die vermoë 
van die instelling om die studente bevredigend te onderrig, ten spyte van, 
byvoorbeeld, ŉ gebrek aan fondse (Levy, 2017:23). Hierby kan die politieke 
toestand van ŉ land, wat dit vir private instellings wat geloofsbegrond 
is moeilik kan maak, gevoeg word (ibid.). Die beheer- en voorskriftelike 
raamwerk van die land se beleide kan groot druk op geloofsgeoriënteerde 
instellings se behoud van hul identiteit uitoefen. Drie verdere uitdagings in 
private hoëronderwysinstellings is finansiële tekorte wat maak dat instellings 
onder druk verkeer om hul onderrig te kommersialiseer; om fondse te 
bespaar mag instellings, ten einde fondse te bespaar, gereeld gebruik maak 
van deeltydse personeellede wat nie die visie van die instelling deel nie of nie 
hul volle arbeidskragte aan die instelling kan wy nie; en Christelike instellings 
mag hulle identiteit ter wille van studentegetalle en besigheidsbedryfsredes 
verander (Mannoia, 2015:95).

Vir die bestuur van private hoëronderwysinstellings is dit belangrik om die 
magsbalanse in hoër onderwys betreffende gehalte en die verbetering 
daarvan te verstaan. Private hoër onderwys het die afgelope veertig jaar 
toenemend in verskeie wêrelddele ontwikkel (vgl. Akplu, 2016:22; Levy, 
2017:22). In Ghana, byvoorbeeld, het die private hoër-onderwysinstellings 
vanaf 2 instellings in 1957 tot 133 instellings in 2013 vermeerder. Hierdie 
toename blyk positief vir private hoëronderwysinstellings te wees, maar bring 
ook verskeie uitdagings mee. Die toename in private hoëronderwysinstellings 
skep ŉ beheerprobleem wat die afgelope paar jaar duidelik geword het. 
Hierdie probleem sluit onder meer vrae in oor wie die instellings mag 
beheer, watter standaarde gebruik word om die instellings te beheer en of, 
en in welke mate, hierdie standaarde ook die verskillende identiteite van die 
private hoëronderwysinstellings verreken. 

Die beheer en akkreditasie van instellings het ŉ groot noodsaaklikheid 
geword, omdat talle instellings as bedenklike instellings begin is, wat die 
geloofwaardigheid van ander, private instellings van bewese akademiese 
en professionele uitnemendheid in die gedrang bring (vgl. Makhafola, 
2024). Die geloofwaardigheid van private hoëronderwysinstellings word 
bedreig deur private hoëronderwysinstellings wat nie geakkrediteer is 
nie (Akplu, 2016:22). ŉ Kernuitdaging vir die beheerliggame van private 
hoëronderwysinstellings is die balans tussen ŉ omgewing waar die private 
instellings ruimte gegun word om te groei en doeltreffende beheer van 
instellings om die verbreidheid van instellings wat opleiding van swak gehalte 
bied, te voorkom (Khatle, 2012:6). Talle private instellings in Suid-Afrika is 
gedurende die laaste twee dekades weens ŉ gebrek aan die voldoening aan 
die vereiste standaarde wat deur die verskillende beheerliggame gestel is, 
gesluit (Diedericks & Diedericks, 2022:25).

Daar word tans wyd verspreid van internasionale ranglere as aanduider van 
die onderwysmatige gehalte van hoëronderwysaanbod gebruik gemaak 
(Dembereldorj, 2018). Hierdie internasionale universiteitsranglere het 
die afgelope drie dekades verskyn (Kang & Mok, 2024). Van die dosyne 
internasionale universiteitsranglere wat in omloop is, word die volgende drie 
as die gesaghebbendste beskou en die meeste aangehaal:
• Academic Ranking of World Universities (ook bekend onder die akroniem 

“ARWU”), oftewel die Shanghai-rangleer 
• Times Higher Education- (THE-)rangleer 
• Quacquarelli Symonds- (QS-)rangleer 

Melding behoort ook gemaak te word van die Ranking Web of World 
Universities (RWWU) wat deur die Spaanse Nasionale Navorsingsraad 
bestuur word. Terwyl eersgenoemde drie ranglere net ŉ beperkte getal 
universiteite (wat as die mees vooraanstaande universiteite beskou word) 
volgens rangorde lys, gradeer laasgenoemde alle bestaande universiteite. 

Op die 2022-ARWU-internasionale universiteitsrangleer verskyn sewe 
universiteite met ŉ naamsaanduiding van ŉ Christelike grondslag onder die 
boonste eenduisend universiteite. Hierdie universiteite en hulle posisie op 
die rangleer word in tabel 1 aangedui.

Tabel 1: Universiteite met ŉ naamsaanduiding van ŉ Christelike 
grondslag op die 2022-ARWU-rangleer

Naam van universiteit Posisie op 
rangleer

Katolieke Universiteit van Leuven, België 95
Katolieke Universiteit van die Heilige Hart, Italië 501-600
Australiese Katolieke Universiteit, Australië 501-600
Pontifikale Universiteit, Chili 501-600
Hong Kong Baptiste-universiteit, Hong Kong 601-700
Katolieke Universiteit van Korea, Suid-Korea 701-800
Suidelike Metodiste-universiteit, Verenigde State van 
Amerika

701-800

(Bron van inligting: Shanghai Ranking, 2022)

Dit blyk dat enkele Christelik gefundeerde universiteite wel daarin geslaag 
het om goed op die internasionale ranglere te presteer, alhoewel Christelik 
gefundeerde universiteite nie in groot getalle in hoë rangordeposisies op die 
internasionale ranglere verskyn nie. Die voorbehoud behoort egter bygevoeg 
te word dat hierdie afleiding op grond van naamgewing as teken van die 
Christelike grondslag van ŉ universiteit gemaak word en dat dit, soos vroeër 
verduidelik is, geen waarborg is dat die Christelike fundering aktief voor- en 
nageleef word in die instelling nie.

Die geval van die Pontifikale Universiteit in Chili (Pontificio Universidad 
Católica De Chile) is ŉ waardevolle voorbeeld. Dié universiteit is reeds in 
1888 gestig en is een van die oudste universiteite in Chili. Dit is, gemeet 
aan sy prestasie op al drie die belangrikste internasionale ranglere, Chili 
se akademies uitnemendste universiteit. Daarom word dié universiteit van 
Chili as so waardevol deur die regering en samelewing van Chili geag dat 
die universiteit, alhoewel dit ŉ private universiteit is en ten volle deur die 
Rooms-Katolieke Kerk bestuur word, ten volle deur die staat gefinansier 
word. Dit behoort ook hier vermeld te word dat Chili die mees geprivatiseerde 
bestaande onderwysstelsel het (Rosenzvaig-Hernandez, 2022:1-19). Wat 
hoër onderwys betref, is alle studente (aan openbare sowel as private 
universiteite sonder winsoogmerk) in Chili geregtig op gratis staatsfinansiering 
(vir openbare sowel as private universiteite) of staatslenings (in die geval 
van winsgewende private universiteite) (UNESCO, 2021).

Verskeie missiegedrewe universiteite het wel daarin geslaag om wye 
erkenning te geniet, ook in internasionale ranglere, as van die akademies 
uitnemendste universiteite (voorbeelde word later in hierdie artikel uitvoerig 
bespreek). Internasionaal bekende universiteite wat byvoorbeeld nie die lys 
haal nie, weens die wyse waarop die soektog waaroor in hierdie artikel verslag 
gedoen word, uitgevoer is, sluit onder meer Baylor Universiteit in. Baylor word 
tussen die rangordeposisies 601-700 op die Shanghai-rangleer gelys. Gestig 
in 1845, staan Baylor bekend as ŉ doelgerigte private Christelike universiteit 
in die staat Texas in Amerika. Baylor is ŉ sterk, missiegedrewe universiteit 
wat sigself beskryf as ŉ universiteit wat opleiding aan mans en vroue vir 
wêreldwye leierskap en diens bied deur akademiese uitnemendheid en 
Christelike toewyding in ŉ sorgsame gemeenskap (Hankins & Schmeltekopf, 
2007:12).

ŉ Missiegedrewe universiteit kan gedefinieer word as ŉ universiteit wat 
naas die breë missie van ŉ soeke na die waarheid, ook ander missie-
elemente van ŉ religieuse patriotiese, sosiale of kulturele aard insluit (Rossi, 
2011:9). Voorbeelde van sodanige universiteite wat goed op internasionale 
universiteitsranglere presteer, is die Aligarh Moslemuniversiteit in Aligarh, 
Noord-Indië, die Banaras Hindoe-universiteit in Varanasi, Noord-Indië, die 
Chulalongkorn Universiteit in Bangkok, Thailand, die Pontificio Universidad 
Católica De Chile in Santiago, Chili, en die Universiteit van São Paolo, 
Brasilië. Die bestaan van sodanige missiegedrewe universiteite wat 
daarin geslaag het om volgens enige internasionaal erkende maatstaf as 
uitnemende universiteite erken te word, weerlê enige argument dat die inbou 
van ŉ spesifieke of eng missie buite die algehele soeke na die sogenaamde 
waarheid as summum bonum, of hoogste en enigste waarde van ŉ 
universiteit, noodwendig die uitnemendheid van ŉ universiteit sal kortwiek.

7.  Sintese vanuit ’n Suid-Afrikaanse perspektief

Wanneer bostaande vanuit ŉ Suid-Afrikaanse perspektief vertolk word, 
behoort daar eerstens in ag geneem te word dat die Christelike religie in 
Suid-Afrika demografies nog sterker staan as in die wêreldbevolking as 
geheel: ŉ groter persentasie van die Suid-Afrikaanse bevolking beskou 
hulself as Christene as wat die geval met die wêreldbevolking as geheel is. 
Die vorige keer wat landsburgers in ŉ amptelike sensus oor hul religieuse 
oortuigings gepols is, was in 2001 (die 2011-sensus en 2022-sensus het nie 
so ŉ vraag bevat nie). In die 2001-sensus het 79,8% van die respondente 

hulself as Christene beskryf (Scroope, 2019:1). ŉ Ander gesaghebbende 
bron en grootskaalse opname was die 2013-huishoudingsopname, waarin, 
vergeleke met die 2001-sensus, ŉ styging aangeteken is, aangesien 82,2% 
van die respondente aangedui het dat hulle hulself met die Christelike religie 
vereenselwig (ibid.).

Om terug te keer na die funksies van religie in ŉ samelewingsverband wat 
hierbo vermeld is, sou die argument uitgemaak kon word dat bloot op grond 
van die misdaadstatistiek van Suid-Afrika (vgl. Department Statistics South 
Africa, 2024) ŉ versoek om die religieuse bronne van die samelewing aan 
te wend in ŉ poging om die morele vesel van die samelewing te versterk, 
regverdig, eerder as om religie uit onderwys te skuif, soos wat die huidige 
beleid oor religie in skole gedoen het (vgl. Wolhuter, 2012). Een aspek 
van die misdaadstatistiek wat hier uitgelig kan word, is dat daar elke 28 
minute in Suid-Afrika ŉ moord gepleeg word (Kriegler, 2017:1). Bedenklike 
of vreesaanjaende jeugsubkulture, soos ‘izihotane’, wat die vernietiging van 
eie sowel as ander se eiendom behels – en wat deur sommige openbare 
meningsvormers as ŉ vorm van selfbevestiging en selfuitdrukking afgemaak 
en aanvaarbaar gemaak word (vgl. bv. Ngcongo & Mnisi, 2023:1) – en die 
essensieel opvoedende rol van religie in menslike identiteitsvorming sou 
die versoek om die plek van religie in openbare skole in Suid-Afrika te 
herwaardeer, kon ondersteun.

Die besondere verskyningsvorme van religie in die maatskaplike ekologie 
van Suid-Afrika beteken ook dat religie die voor die hand liggende kragbron 
kan wees om deur die owerheid benut te word om die morele vesel van 
die land op te bou. Dit spreek duidelik uit David Jeffery-Schwikkard (wat 
tans aan die Universiteit van Londen navorsing doen oor die onderwerp) 
se ondersoek na die verband tussen religie en politiek in Suid-Afrika (vgl. 
Jeffery-Schwikkard, 2023:1-2). Anders as baie ander lande – hier kan 
daar onder meer aan Israel en die Midde-Ooste, Ierland, Indië en Bosnië-
Herzegowina gedink word – is religie in Suid-Afrika nie ŉ faktor wat reeds 
bestaande etniese of sosio-ekonomiese verdelingslyne vergroot nie, maar 
eerder ŉ samebindende faktor. Een statistiek ter stawing van hierdie stelling 
is dat geen politieke party wat op ŉ religieuse identiteit gebou is sedert 1994 
daarin kon slaag om in ŉ verkiesing selfs soveel as 2% stemme op hom te 
verenig nie. Dit blyk wel dat Suid-Afrikaanse burgers veel meer vertroue in 
religieuse leiers as politieke leiers het. Volgens Jeerey-Schwikkard (2023:1-
2) het navorsing en opnames bevind dat 69% van Suid-Afrikaners geen of 
min vertroue in politieke leiers het, terwyl slegs 24% aangedui het dat hulle 
religieuse leiers glad nie vertrou nie.

In die Suid-Afrikaanse konteks behoort die regeringsteenstand teen die 
oprigting van private universiteite, desnieteenstaande die feit dat die Wet 
op Hoër Onderwys wel ruimte vir die oprigting van private universiteite 
laat, in ag geneem te word (vgl. James, 2023:1). Hoe dit ook al sy, volgens 
die Departement van Hoër Onderwys en Opleiding se Register vir Private 
Hoëronderwysinstellings bestaan daar tans 138 geregistreerde private 
hoëronderwysinstellings in Suid-Afrika, waarvan 93 ten volle geregistreer 
is en 45 voorlopig geregistreer is (November 2023) (Department of Higher 
Education and Training, 2023:1). Dié instellings is egter wat studentegetalle, 
personeelgetalle en begrotings betref almal klein. Dit kan geïllustreer word 
deur die feit dat slegs 7,7% van alle hoëronderwysinskrywings in Suid-Afrika 
aan private instellings is (UNESCO, 2023:1) – ŉ syfer wat heeltemal uit pas 
blyk te wees met die wêreldaggregaat van 33% wat hierbo genoem is.

ŉ Besonder problematiese aspek van die regeringsteenkanting teenoor 
private hoër onderwys in Suid-Afrika is dat, hoewel die Wet op Hoër Onderwys 
ruimte vir private hoëronderwysinstellings laat, dit niks uitdruklik oor private 
hoëronderwysuniversiteite, as sodanig, aandui nie. Die gevolg hiervan is dat 
talle instellings daarin kon slaag om as hoëronderwysinstellings te registreer 
(waarvan die getalle hierbo genoem getuig) en ook die reg het om grade 
toe te ken (in enkele gevalle selfs doktorsgrade), nieteenstaande die feit 
dat die Ministerie van Hoër Onderwys tot nou toe nog nie toestemming wou 
verleen dat die instellings die woord ‘universiteit’ as deel van hul amptelike 
naam gebruik nie (vgl. Poole, 2021:1). Ná regsaksie deur sommige private 
hoëronderwysinstellings en in opdrag van die regbank dat die Minister van 
Hoër Onderwys riglyne en vereistes vir die registrasie van private universiteite 
neerlê, het die Ministerie van Hoër Onderwys in April 2022 ŉ konsepbeleid, 
ingevolge die Wet op Hoër Onderwys, oor die erkenning van verskeie soorte 
hoëronderwysinstellings vrygestel (vgl. Department of Higher Education and 
Training, 2022). Hierdie konsepbeleid maak wel voorsiening vir die amptelike 
registrasie en erkenning van private universiteite, asook die omskakeling 
van bestaande private hoëronderwysinstellings na universiteite. Van die 
vereistes is dat sodanige instellings, ten einde as private universiteite 
te kwalifiseer, nie net onderrig verskaf nie, maar ook by navorsing en 
dienslewering betrokke behoort te wees en oor bewese navorsingskapasiteit 
beskik. Wanneer hierdie beleid in werking gestel word en tot die registrasie 
van private universiteite lei, sal dit baie help om die sigbaarheid en aansien 
van private hoëronderwysinstellings in Suid-Afrika te verhoog.

Uit die huidige deelnamekoerse aan hoër onderwys in Suid-Afrika kan ŉ 
argument ook uitgemaak word dat daar meer ruimte vir die totstandkoming en 

bedryf van private hoëronderwysinstellings (nie net hoëronderwysinstellings 
met ŉ Christelike of ander religieuse grondslag nie, maar alle ander kategorieë 
private hoëronderwysinstellings) geskep behoort te word. Die bruto koers 
van deelname aan hoër onderwys in Suid-Afrika staan op 25,2% (2021-syfer) 
(World Bank, 2023:1). Dit is laer as die wêreldaggregaatkoers van 41% 
(2021-syfer) en veel laer as die aggregaatsyfer vir hoër middelinkomstelande 
(die kategorie waarin Suid-Afrika val): 60,6% (2021-syfer) (ibid.).

Wat die onderwysmatige gehalte van private Suid-Afrikaanse 
hoëronderwysinstellings betref, is dit betekenisvol dat vyf van hierdie 
instellings op die RWWU-ranglys van die Spaanse Nasionale Navorsingsraad 
verskyn. Die name en rangordeposisies van hierdie instellings word in tabel 
2 aangebied.

Tabel 2: Suid-Afrikaanse hoëronderwysinstellings op die RWWU-
ranglys van die Spaanse Nasionale Navorsingsraad 

Instelling Rangorde
Stadio (hoofkantoor: Bellville, Wes-Kaap) 14 230
Eduvos (hoofkantoor: Midrand, Gauteng) 18 828
St. Augustine (hoofkantoor: Pretoria, Gauteng) 16 353
Centurion Akademie (Centurion, Gauteng) 18 045
Afrikaanse Protestantse Akademie (Pretoria, Gauteng) 21 456 

(Bron van inligting: Spanish National Research Council, 2023)

Vervolgens word enkele opmerkings oor die inligting wat in tabel 2 verskyn, 
gemaak. Dit is indrukwekkend en verblydend dat sommige van die 
private hoëronderwysinstellings in Suid-Afrika – wat almal ten opsigte van 
studente- en persoonsgetalle betreklik klein is en geen staatsbefondsing, 
hetsy in die vorm van studentegelde, navorsingsuitsette of hoe ook al, 
ontvang nie, en selfs te midde van regeringsteenkanting funksioneer – op 
hierdie internasionale rangleer presteer. Twee van die vyf instellings wat 
op die ranglys verskyn, is, ten minste beoordeel aan hul name, Christelik 
gefundeerde hoëronderwysinstellings. Dit is kommerwekkend dat by verre 
nie al die private hoëronderwysinstellings in Suid-Afrika op die ranglys 
ingesluit is nie. Uit die oogpunt van hierdie artikel is dit veral kommerwekkend 
dat ŉ hele aantal private, Suid-Afrikaanse hoëronderwysinstellings met ŉ 
Christelike grondslag nie ingesluit is nie. Een rede hiervoor mag dalk wees 
dat hierdie instellings nie die woord ‘universiteit’ as deel van hul name het of 

mag gebruik nie en hulle gevolglik nie in die versameling van organisasies 
wat die internasionale gradering van universiteite onderneem, en hier veral 
dan die RWWU van die Spaanse Nasionale Navorsingsraad, opgeneem 
(kan) word nie.

Op grond van die beskrywende data wat in hierdie artikel aangebied is, 
kan, met betrekking tot praktykverbetering, aanbeveel word dat Christelik 
gefundeerde private hoër-onderwysinstellings in Suid-Afrika die tweeledige 
doelstelling van akademiese of onderwysgehalte sowel as getrouheid aan hul 
Christelike grondslag getrou, gefokus en aktief nastreef. Wat eersgenoemde 
betref, ten einde gefokus te bly en sigbaar hul akademiese gehalte te toon, 
is dit belangrik dat hierdie instellings wel op die internasionale ranglere 
registreer, spesifiek (maar geensins beperk tot) die RWWU van die Spaanse 
Nasionale Navorsingsraad, wat vir enige hoëronderwysinstelling toeganklik 
is, en nie net vir ŉ beperkte bolaag soos die meeste ander internasionale 
ranglere nie. 

Die tweede aanbeveling wat as strategie vir praktykverbetering gemaak 
kan word, is vir Christelik gefundeerde private hoëronderwysintstellings in 
Suid-Afrika om die internasionalisering van hul instellings proaktief na te 
streef. Internasionalisering was nog altyd ŉ onderskeidende en onmisbare 
hoedanigheid van universiteite (vgl. Wolhuter, 2023a:283-288). In haar 
klassieke en veel aangehaalde uiteensetting van die internasionalisering van 
universiteite, verskaf Knight (1996:123-126) die regverdiging en voordele van 
internasionalisering met betrekking tot universiteite se politieke, ekonomiese, 
akademiese en kulturele aansigkante. Netwerkvorming en die skepping van 
sinergiekapitaal deur internasionale betrekkinge met Christelik gefundeerde 
hoëronderwysinstellings in die buiteland aan te knoop, lyk na ŉ belowende 
wyse waarop private Christelik gefundeerde hoëronderwysinstellings hulself 
moontlik akademies, lewensbeskoulik en opvoedkundig kan versterk. 
Aangesien internasionalisering egter ook tot die nadeel van een van die 
betrokke partye gebruik sou kon word (vgl. Stein, 2019:1-14), behoort besluite 
oor internasionalisering egter altyd met die nodige erns en omsigtigheid 
geneem te word.

8.  Gevolgtrekking

Daar moet ’n saak vir die bestaan van Christelik-gefundeerde 
hoëronderwysinstellings, in die buiteland sowel as in Suid-Afrika in die 
besonder, uitgemaak kan word. Ten beste kan dit gevoer word deur die 

openbare, sowel as die wetenskaplike gesprek oor die onderwerp sodanig 
te verruim dat hoëronderwysinstellings-maatskaplike kontekssamehange 
volledig in ag geneem word. In die maatskaplike konteks van die huidige 
tydsgewrig beskou, internasionaal sowel as in Suid-Afrika in die besonder, 
kan ŉ saak ten gunste van die bestaan en selfs uitbreiding van Christelik-
gefundeerde hoër onderwys beslis gemaak word.

9.  Slot

Ten einde die gesprek oor Christelik gefundeerde hoëronderwysinstellings te 
voer en dié gesprek van ŉ teoretiese onderbou te voorsien, is die ontwikkeling 
van ŉ volledige en verantwoordbare meetinstrument om te bepaal wat ŉ 
Christelik gefundeerde hoëronderwysinstelling is, gevolg deur ŉ opname van 
die voorkoms van sodanige hoëronderwysinstellings, noodsaaklik. ŉ Eerste 
stap wat met betrekking tot moontlike opvolgnavorsing aanbeveel kan word, 
is om ŉ opname van huidige Christelik gefundeerde hoëronderwysinstellings 
in Suid-Afrika te onderneem.  Die doel van sodanige opname sal wees om 
Christelik gefundeerde hoëronderwysinstellings te identifiseer en data oor 
sodanige instellings te versamel. So ŉ studie behoort ŉ dokumentontleding 
van die geïdentifiseerde instellings, asook onderhoude met sleutelpersone 
verbonde aan die instellings, in te sluit. Die dokumentontleding kan in twee 
afdelings verdeel word, te wete ŉ kurrikulumverwante dokumentontleding en 
ŉ ontleding van amptelike dokumente, waarvan die soeklig op die identiteit 
van die instelling en die wyse waarop programme uit ŉ Christelike oogpunt 
aangebied word sou kon val. Sodoende sal duidelikheid verkry kon word, aan 
die hand waarvan daar dan ŉ geheelbeeld van die Christelik gefundeerde 
hoëronderwyslandskap, internasionaal sowel as in Suid-Afrika, opgebou 
sou kon word. Hierdie instellings kan dan in hul maatskaplike omgewing 
bestudeer word en die kennis en insigte wat daaruit verkry word, kan die 
boustof van ŉ teorie oor Christelik gefundeerde hoëronderwys vorm.

